
Tugann Coimisiún Juncker faoi bheartais lena gcruthaítear éiceachóras ina bhféadfaidh tionscail na hEorpa teacht faoi 
bhláth ann. Mar thoradh air sin, tugtar cumhacht do thionscail na hEorpa poist a chruthú i Margadh Aonair atá láidir agus 
cóir, borradh a chur faoi iomaíochas na hEorpa, infheistíocht agus nuálaíocht a chothú i dteicneolaíochtaí glana, mar 
shampla, agus tacaíocht a thabhairt do réigiúin agus d’oibrithe a bhfuil tionchar ag an athrú tionsclaíoch orthu.

MAIDIR LENÁR N-EARNÁIL THIONSCLAÍOCH:

Tá beagnach 37 milliún duine fostaithe inti go díreach agus tá 
1.7 milliún post cruthaithe inti ó bhí 2013 ann

Is ionann í agus breis is 2/3 dár gcuid onnmhairí

Tá sí ag fás arís agus is ionann anois í agus 25 % de bhreisluach comhlán an Aontais Eorpaigh

Tá an Eoraip fós ina ceannaire domhanda in go leor earnálacha. I ré seo an athraithe, áfach, ní mór dár n-earnáil thionsclaíoch 
athrú agus oiriúnú ionas go mbeidh sí chun tosaigh ar earnálacha éagsúla. Trína straitéis don bheartas tionsclaíoch, 
a cuireadh i láthair i Meán Fómhair 2017, thug an Coimisiún gach tionscnamh reatha agus nua a bhí ábhartha do bheartas 
tionsclaíoch le chéile i straitéis chuimsitheach amháin, rud a chabhróidh lena chinntiú go mbeidh earnáil thionsclaíoch an 
Aontais Eorpaigh oiriúnach don todhchaí.

“An buntáiste is mó atá ag an Eoraip in aimsir an domhandaithe mhéadaithe seo is ea ár 
margadh inmheánach. Ba mhaith liom, dá bhrí sin, go ndéanfadh an chéad Choimisiún eile 
forbairt ar neart ár margaidh aonair agus go mbainfeadh sé an leas iomlán as acmhainneacht 
na ngnéithe go léir de. Ní mór dúinn an margadh inmheánach do tháirgí agus seirbhísí 
a thabhairt chun críche le go mbeidh sé ina áis chun cuidiú lenár lucht gnó agus lucht tionscail 
dul chun cinn a dhéanamh sa gheilleagar domhanda agus dul chun cinn a dhéanamh i gcás 
táirgí talmhaíochta freisin.”

Iarrthóir ar Uachtaránacht an Choimisiúin san am, Jean-Claude Juncker, 
Treoirlínte Polaitiúla don chéad Choimisiún eile, an 15 Iúil 2014

Earnáil thionsclaíoch san Aontas Eorpach 
a bheidh oiriúnach don todhchaí

I DTREO AONTAS NÍOS AONTAITHE, NÍOS LÁIDRE AGUS NÍOS DAONLATHAÍ

Bealtaine 
2019

https://twitter.com/hashtag/euroad2sibiu


COTHROM FÍOR-RIACHTANACH IOMAÍOCHTA DO CHUIDEACHTAÍ: ÁR MARGADH AONAIR

A bhuí leis an Margadh Aonair, atá ar cheann de na margaí is mó ar domhan, bíonn cuideachtaí an Aontais Eorpaigh chun 
cinn ar chuideachtaí eile agus iad ag dul in iomaíocht ar an leibhéal domhanda. Tá rochtain ag na cuideachtaí sin ar bhreis 
is 500 milliún tomhaltóir, baineann siad tairbhe as táirgí ionchuir is éagsúla ar cháilíocht is airde agus ar phraghas is saoire, 
agus feidhmíonn siad faoi chaighdeáin cheannródaíocha, rud a fhágann gur maith an seans atá acu a bheith chun tosaigh 
ar chuideachtaí eile ar fud an domhain. Baineann na tomhaltóirí tairbhe as rogha is fearr, táirgí nuálacha agus praghsanna 
is fearr, a bhuí sin uile le níos lú bacainní teicniúla, dlíthiúla agus riaracháin a bheith ann. Bíonn an Coimisiún de shíor ag 
obair chun tairbhí an mhargaidh aonair a mhéadú:

Sa lá atá inniu ann, is beag ardtáirge a dhéantar in aon áit amháin agus is 
é sin an fáth a bhfuil sé fíor-riachtanach go mbeidh gnólachtaí na hEorpa 
comhpháirteach i slabhraí táirgthe comhtháite leanúnach, ag tosú sa bhaile ar 
an margadh Eorpach. Léiríonn an graf slabhra táirgthe gnáthmhuilinn gaoithe 
de chuid na hEorpa.

INFHEISTÍOCHTAÍ MÓRA DE CHUID AN AONTAIS DÍRITHE AR AN NUÁLAÍOCHT THIONSCLAÍOCH

Ionstraimí airgeadais an Aontais 
Eorpaigh don infheistíocht 

san Aontas Eorpach

€650 billiún InvestEU

€90 billiún €100 billiún

Cistí na mBeartas 
Comhtháthaithe 

don todhchaí

Clár Fhís na 
hEorpa

An clár don Eoraip 
Dhigiteach

€9 billiún

An chéad bhuiséad 
fadtéarmach AE eile, 2021-
2027, don infheistíocht, don 
taighde agus don nuálaíocht

€190 billiún

2014-2020

Cistí Struchtúracha 
agus Infheistíochta na 
hEorpa, Fís 2020 agus 

COSME

Plean Juncker 
€393 bhilliún

945 
000 FBM

Ó bhí 2015 ann, cuireadh €393 billiún d’infheistíocht ar fáil trí 
Phlean Juncker agus tugadh tacaíocht do 945 000 fiontar beag agus 
meánmhéide ar fud na mBallstát ar fad.

I dtréimhse buiséid an Aontais Eorpaigh 2014-2020, déantar beagnach 
€190 billiún ó bhuiséad an Aontais Eorpaigh a infheistiú i dtaighde, 
nuálaíocht agus iomaíochas FBManna faoi Chistí Struchtúracha agus 
Infheistíochta na hEorpa, faoi Chlár Fís 2020 don taighde agus don 
fhorbairt, agus faoi COSME, clár an Aontais le haghaidh Iomaíochas 
Fiontar Beag agus Meánmhéide a thugann cuidiú do FBManna rochtain 
is fearr a fháil ar mhaoiniú.

Ina thogra don chéad bhuiséad fadtéarmach AE eile, 2021-2027, 
mhol an Coimisiún an maoiniú don infheistíocht, don taighde agus don 
nuálaíocht a mhéadú.

A bhuí le creat an Aontais Eorpaigh, tá intuarthacht rialála ann agus infheistíocht eisceachtúil á déanamh agus tá deiseanna 
maoinithe agus deiseanna gnó ann in earnálacha tábhachtacha den gheilleagar, de bharr na mbeart seo a leanas:

 ■ Bunú Margaidh Aonair Dhigitigh;

 ■ Doimhniú an Aontais Fuinnimh;

 ■ An dul chun cinn ar an nGeilleagar Glan agus Ciorclach;

 ■ Úsáid níos mó á baint as bonneagar nua spáis agus seirbhísí spáis AE-maoinithe;

 ■ Dlús curtha le cur i gcrích Aontas na Margaí Caipitil.



DÍRIÚ AR RÉIMSÍ STRAITÉISEACHA GNÓ

Chun ár mbonn tionsclaíoch a neartú, caithfidh an Eoraip tógáil ar a cuid láidreachtaí agus sócmhainní. Ar na réimsí 
straitéiseacha gnó atá dírithe ar an todhchaí , tá réimse na hintleachta saorga, réimse na gceallraí agus réimse 
na cibearshlándála agus is réimsí iad sin ar fad ina bhféadfaí, trí bhorradh a chur faoi bhuntáiste iomaíoch na hEorpa, 
an fás a spreagadh ar fud earnálacha tionsclaíocha, slabhraí luacha, agus réigiúin an Aontais Eorpaigh agus an ról atá 
aige a neartú os comhair an domhain mhóir san am céanna. Teastaíonn tuilleadh comhoibriú tionsclaíoch trasteorann 
ón Eoraip agus teastaíonn gníomhairí láidre Eorpacha sna réimsí tábhachtacha gnó sin. Ní mór do na Ballstáit agus do 
chuideachtaí an Aontais Eorpaigh teacht le chéile chun bheith ar thús cadhnaíochta ó thaobh réabhlóidí teicneolaíocha de 
chun go gcuirfear feabhas ar ár n-iomaíochas agus ar ár bhforbairt eacnamaíoch, trí choinníollacha fhorbairt agus úsáid na 
teicneolaíochta sin a mhúnlú, ag cinntiú go léireofar meas ar luachanna na hEorpa san am céanna.

I gcás ina mbíonn an tAontas Eorpach i mbun caibidlíocht trádála idirnáisiúnta, áit a ndéanann sé an chaibidlíocht ar fad 
d'aon ghuth amháin, tá an margadh aonair ina bhuntáiste mór aige freisin ar an ábhar go bhfuil rochtain ag comhpháirtithe 
trádála ar mhargadh de 500 milliún tomhaltóir in aon áit amháin. Is mór an chumhacht a thugann sé sin don Aontas 
Eorpach maidir le margaí eachtracha a rochtain agus deiseanna nua gnó a chruthú do chuideachtaí Eorpacha. Sampla 
maith de sin le déanaí is ea an Comhaontú Comhpháirtíochta Eacnamaíche leis an tSeapáin, an comhaontú trádála is mó 
atá i bhfeidhm.

Leis an gcur chuige Eorpach maidir leis an Intleacht shaorga agus róbataic, déantar a chinntiú go gcuirtear na gnéithe 
teicneolaíocha, eiticiúla, dlíthiúla agus socheacnamaíocha san áireamh agus cumas taighde agus tionsclaíoch an Aontais 
Eorpaigh á neartú san am céanna agus an Intleacht shaorga á cur ar fáil chun fónamh do shaoránaigh na hEorpa agus 
don gheilleagar.

Tá sé d'aidhm ag an gCoimisiún freisin rochtain ar shár-ríomhairí den chéad scoth a thabhairt do thionscail agus gnólachtaí 
a bhuí lena Chomhghnóthas Ríomhaireachta Ardfheidhmíochta agus tá cur chuige coiteann AE á fhorbairt aige maidir 
le slándáil na líonraí 5G.

Ag deireadh 2018, chomhaontaigh an tAontas Eorpach an Gníomh um Chibearshlándáil agus neartaítear leis an ngníomh 
sin sainordú Ghníomhaireacht Cibearshlándála an Aontais Eorpaigh an tacaíocht atá ann do na Ballstáit sa réimse seo 
a fheabhsú agus creat AE a bhunú chun cibearshlándáil seirbhísí ar líne agus gléasanna tomhaltóirí a chur chun cinn.

Tá rialacha solúbtha maidir leis an státchabhair curtha i bhfeidhm ag an Aontas Eorpach chun tionscadail thábhachtacha 
ar mhaithe le leas na hEorpa i gcoitinne a éascú. Is tionscadail nuálacha taighde iad sin, a mbaineann rioscaí móra go 
minic leo, dá dteastaíonn comhiarrachtaí dea-chomhordaithe agus infheistíochtaí trasnáisiúnta ó údaráis phoiblí agus 
ó thionscail i roinnt Ballstát. Tacaíonn an Coimisiún go huile is go hiomlán le teacht le chéile na mBallstát agus a gcuid 
cuideachtaí chun tionscadail atá chomh tábhachtach sin a éascú. Tá an Coimisiún ag déanamh a sheacht ndícheall 
chun comhoibriú den sórt sin a éascú agus tá dea-thionchar ag an obair sin ar an Eoraip trí chéile.

I mí na Nollag 2018, d'fhormheas an Coimisiún, faoi chreat IPCEI na státchabhrach, €1.75 billiún d'infheistíocht phoiblí, 
rud a ghinfidh €6 billiún breise d'infheistíocht phríobháideach do thaighde agus nuálaíocht sa mhicrileictreonaic. 
Tiocfaidh ceithre thír Eorpacha - an Fhrainc, an Ghearmáin, an Iodáil agus an Ríocht Aontaithe - agus thart ar 30 
cuideachta agus institiúid taighde le chéile chun taighde agus nuálaíocht a éascú sa teicneolaíocht thábhachtach seo. 
Ba é an tionscadal seo an chéad tionscadal taighde agus nuálaíochta a formheasadh faoi na rialacha speisialta níos 
crua maidir leis an státchabhair le haghaidh tionscadal chun leas straitéiseach na hEorpa.

Tá comhiarrachtaí agus infheistíochtaí tábhachtacha á ndéanamh maidir le réimse na ríomhaireachta ardfheidhmíochta, 
réimse na micrileictreonaice agus réimse na gceallraí.

Tá sé réimse eile chun leas straitéiseach na hEorpa sainaitheanta ag an gCoimisiún a bhféadfadh Tionscadail 
Thábhachtacha ar mhaithe le Leas na hEorpa i gcoitinne a bheith mar thoradh orthu:

Feithiclí nasctha glana 
féinrialaitheacha

Teicneolaíochtaí agus córais 
hidrigine

An tsláinte chliste Idirlíon Tionsclaíoch na 
Rudaí Nithiúla

Tionscail ísealcharbóin An Chibearshlándáil



Soláthraítear le colún Eorpach na gceart sóisialta creat cuimsitheach beartas leis an bhfeidhmíocht i réimse na 
fostaíochta agus an fheidhmíocht shóisialta a threorú.

I gcomhréir le prionsabail cholún Eorpach na gceart sóisialta, tá an Coimisiún ag tabhairt Clár Oibre Scileanna don 
Eoraip isteach leis an mbearna scileanna a dhúnadh agus le tacaíocht a thabhairt d'oibrithe scileanna nua a fhorbairt, go 
háirithe scileanna digiteacha, le haghaidh mhargadh fostaíochta an lae inniu agus mhargadh fostaíochta an lae amárach.

Maidir le Ciste treisithe Sóisialta na hEorpa - ar a dtugtar Ciste Sóisialta na hEorpa Plus anois - leanfar lena infheistiú 
i scileanna lucht saothair na hEorpa faoin gcéad bhuiséad fadtéarmach AE eile.

I gcás ina ndéanfar athstruchtúrú ar chuideachta, féadfaidh an Ciste 
Eorpach um Choigeartú don Domhandú tacaíocht a thabhairt do na 
hoibrithe Eorpacha siúd a bhfuil a bpost caillte acu trí bhíthin oiliúint 
thiomnaithe a reáchtáil dóibh agus bearta infhostaitheachta a chur 
i bhfeidhm.

Chun cuidiú le réigiúin an fód a sheasamh i ngeilleagar domhandaithe 
agus i ndomhan athraitheach, tá an tAontas Eorpach ag cuidiú leo 
infheistíocht a dhéanamh sna sainréimsí sin ina bhfuil siad láidir 
ó thaobh na hiomaíochta de (rud a dtugtar speisialú cliste air) agus 
dul i gcomhpháirt le réigiúin eile chun braislí nuálaíochta a chruthú

FÍS FHADTÉARMACH LE HAGHAIDH GEILLEAGAR GLAN AGUS CIORCLACH

CUR CHUIGE ATÁ COTHROM GO SÓISIALTA MAIDIR LEIS AN AISTRIÚ TIONSCLAÍOCH

€101
billiún

€1.6
billiún

Ciste Sóisialta na 
hEorpa Plus

Buiséad an Aontais Eorpaigh,  
2021-2027

An Ciste Eorpach 
um Choigeartú don 

Domhandú

25%
Ar an ábhar go bhfuil sé leagtha amach sa togra ón gCoimisiún go mbeidh 25 % den 
chéad bhuiséad AE eile le caitheamh ar chuspóirí aeráide, beidh an tAontas Eorpach ar 
thús cadhnaíochta fós ó thaobh an aistrithe go fuinneamh dícharbónaithe de.

Bainfidh tionscail tairbhe as réitigh nua gnó agus as teicneolaíochtaí nua agus cruthófar 
deiseanna nua oibre.

 ■ Chuir an Coimisiún roimhe go mbeadh sé aeráidneodrach faoi 2050. Is fíor-riachtanach an rud é treoir straitéiseach 
a thabhairt le go spreagfar infheistíochtaí agus le go gcinnteofar go mbeidh an tionscal seo againne chomh 
ceannródaíoch céanna sa todhchaí is atá sé anois, ag cur na réiteach agus na dtáirgí a theastóidh ó phobal an lae 
amárach ar fáil dó.

 ■ Tá teorainneacha nua astaíochta do CO2 agus do thruailleáin aeir molta ag an gCoimisiún, tá tástálacha is iontaofa 
is déine tugtha isteach aige agus tá athchóiriú déanta aige ar na rialacha maidir leis an gcaoi a gcuirtear carr ar an 
margadh san Aontas Eorpach.

 ■ Le Plean Gníomhaíochta an Choimisiúin don Gheilleagar Ciorclach, cuirfear deiseanna tionsclaíocha ar fáil trí 
mhodhanna atá nuálach agus tíosach ar acmhainní a úsáid chun táirgí a sholáthar do chustaiméirí.

 ■ Is éard a chuir an Coimisiún roimhe a dhéanamh úsáid plaisteach aon úsáide a laghdú go mór agus srian a chur le 
húsáid micreaphlaisteach agus, san am céanna, athchúrsáil pacáistiú plaisteach a mhéadú ar mhargadh an Aontais 
Eorpaigh trí chéile, agus an pacáistiú plaisteach ar fad a chur san áireamh san athchúrsáil sin faoi 2030, rud 
a éilíonn gealltanas ó na tionscail mhóra thábhachtacha, gan dabht.

 ■ Le hAontas na Margaí Caipitil, cinnteofar go bhfuil a cion féin á déanamh ag an earnáil airgeadais san aistriú 
i dtreo geilleagar nach mbraitheann chomh mór sin ar charbóin.

 ■ Mhol an Coimisiún córas aicmithe a bheith ann ar fud an Aontais freisin, rud a chuirfeadh ar chumas infheisteoirí 
agus institiúidí airgeadais a chinneadh an bhfuil gníomhaíochtaí agus infheistíochtaí inbhuanaithe.

An Aeráid



FÁILTE A CHUR ROIMH INFHEISTÍOCHT DHÍREACH CHOIGRÍCHE AGUS 
LEASANNA FÍOR-RIACHTANACHA Á GCOSAINT SAN AM CÉANNA

Is foinse fáis agus post í an infheistíocht dhíreach choigríche ó thríú tíortha.

Tá réimeas infheistíochta an Aontais Eorpaigh ar cheann de na réimsí infheistíochta is oscailte ar domhan, mar a aithníonn 
an OECD.

Is é an sprioc atá ag an Aontas Eorpach a bheith ar an áit is mealltaí ar domhan chun infheistíocht dhíreach choigríche 
a dhéanamh inti agus níl aon dabht ach go mbainfear an sprioc sin amach. I gcásanna eisceachtúla, áfach, d’fhéadfadh 
infheistíochtaí coigríche an tslándáil nó an t-ord poiblí a chur i mbaol trí chur isteach ar nithe criticiúla ar nós teicneolaíochtaí, 
bonneagair, ionchur nó faisnéis íogair. D’fhéadfadh sé, i gcásanna áirithe, go mbeadh an riosca ní ba mheasa fós dá 
mbeadh na hinfheisteoirí i seilbh stát tríú tír nó dá mbeadh stát tríú tír á rialáil.

Tá creat Eorpach glactha ag an Aontas Eorpach chun scagadh a dhéanamh ar infheistíocht dhíreach choigríche chun 
aghaidh a thabhairt ar na rioscaí sin. As seo go ceann 18 mí eile, déanfaidh an Coimisiún agus Ballstáit an Aontais Eorpaigh 
na bearta ar fad is gá chun a chinntiú go mbeidh an tAontas Eorpach in ann an Rialachán um Infheistíochtaí a Scagadh 
a chur i bhfeidhm ón 11 Deireadh Fómhair 2020.

AN CREAT COSANTA TRÁDÁLA A ÚSÁID A MHÉID IS FÉIDIR

Maidir le rialacha cosanta trádála an Aontais Eorpaigh a bhí i bhfeidhm ó bhí mí na Bealtaine 2018 ann, tá modheolaíocht 
nua frithdhumpála agus ionstraimí  nuachóirithe san áireamh orthu anois, rud a chiallaíonn gur féidir dleachtanna is airde 
a fhorchur i gcásanna áirithe agus a léiríonn meas ar chaighdeáin shóisialta agus chomhshaoil. Agus úsáid á baint as an 
gcreat cosanta trádála a mhéid is féidir, tá 135 bheart frithdhumpála agus frith-fhóirdheontais i bhfeidhm ag an 
Aontas Eorpach faoi láthair, chomh maith le 3 bheart cosanta.

MARGADH AONAIR LE HAGHAIDH SOLÁTHAR POIBLÍ

Tá bunú margadh aonair le haghaidh soláthar poiblí ar cheann de mhóréachtaí an Aontais Eorpaigh.

De bharr go bhfuil margaí soláthair phoiblí ag éirí níos domhanda lá i ndiaidh lae, áfach, tá constaicí agus lúba ar lár 
á nochtadh le píosa anois a chuirfidh isteach ar an gcothrom iomaíochta sa chleachtas. Tá margadh soláthair phoiblí 
an Aontais Eorpaigh ar cheann de na margaí soláthair phoiblí is mó agus is oscailte ar domhan. Féadfaidh cuideachtaí 
ó thíortha eile agus cuideachtaí Eorpacha araon cur isteach ar thairiscintí poiblí san Eoraip agus idirdhealú eatarthu ní 
dhéanfar. Cuireann roinnt mhaith de chomhpháirtithe móra trádála an Aontais cleachtais shriantacha i bhfeidhm, áfach, 
agus is rud é sin a dhéanann leatrom ar ghnólachtaí an Aontais trí chéile. Tá an Coimisiún ag déanamh a mhachnaimh 
faoi láthair ar chur chuige is straitéisí maidir le creat soláthair an Aontais Eorpaigh agus san áireamh sa mhéid sin 
tá an chaoi le cur i bhfeidhm rialacha an Aontais Eorpaigh a neartú maidir le nósanna imeachta soláthair phoiblí, ar 
rialacha iad a rinneadh de bhun comhaontuithe idirnáisiúnta agus lena gcinntítear ardchaighdeán cáilíochta, slándála, 
inbhuanaitheachta agus freagrachta sóisialta i gcás aon soláthair a fhaigheann maoiniú ón Aontas.

Mar chuid de sin, déanfaidh an Coimisiún agus na Ballstáit forbhreathnú le chéile ar chur chun feidhme an chreata reatha 
le linn 2019 agus foilseoidh siad treoirlínte i ndáil leis an gcreat dlíthiúil maidir le rannpháirtíocht táirgeoirí coigríche agus 
earraí i margadh an Aontais Eorpaigh.

Agus teastaíonn ionstraimí ón Aontas Eorpach le go mbeidh giaráil aige agus le cómhalartacht a chinntiú. Is é sin an fáth 
ar chuir an Coimisiún Eorpach togra athbhreithnithe i láthair in 2016 maidir le hIonstraim Soláthair Phoiblí Idirnáisiúnta 
a chruthú. Iarrann an Coimisiún ar Pharlaimint na hEorpa agus ar Bhallstáit an Aontais Eorpaigh sa Chomhairle pléití 
a atosú agus an Ionstraim Soláthair Phoiblí Idirnáisiúnta a ghlacadh roimh dheireadh 2019.

AN BEARTAS IOMAÍOCHTA A NEARTÚ CHUN TAIRBHE TOMHALTÓIRÍ AGUS GNÓLACHTAÍ

Ó bhí 1958 ann, thacaigh rialacha iomaíochta an Aontais Eorpaigh leis an earnáil thionsclaíoch agus san am céanna bhí 
cuspóirí beartais thionsclaíoch an Aontais ann - ach níor chuir an méid sin isteach riamh ar na Ballstáit tabhairt faoina 
gcuid spriocanna tionsclaíocha.

I margaí domhanda an lae inniu, murab iomaíoch an chuideachta sa bhaile í, ní hiomaíoch ar an gcoigríoch ach an oiread 
í. Maidir leis an mbeartas iomaíochta agus na hionstraimí difriúla a ghabhann leis, ní hamháin go gcinntítear iomaíochas 
cóir agus oscailte laistigh den mhargadh inmheánach agus praghsanna cothroma do thomhaltóirí, ach cinntítear freisin go 
bhfuil dreasacht ag ár gcuideachtaí leanúint de bheith iomaíoch.

EORAIP A DHÉANANN SINN A CHOSAINT

334 000post 
díreachsan iomláná 
gcosaint

216 000post in 
earnáil na cruachsan 
áireamh

bheart frithdhumpála 
agus frith-
fhóirdheontaisi 
bhfeidhm

formheasta (6976)

formheasta le leigheasanna (442)

toirmiscthe (29)

Cinntí maidir le cumaisc de chuid 
an Aontais ó bhí 1990 ann

RIALÚ CUMASC AN AONTAIS EORPAIGH
Chomhaontaigh agus ghlac na Ballstáit rialacha an Aontais Eorpaigh maidir leis an rialú cumasc lena chinntiú nach 
mbeadh aon drochthionchar ag praghsanna is airde nó rogha is lú ar thomhaltóirí ná ar chustaiméirí gnó.

Leis na rialacha sin, ceadaítear do chuideachtaí a bheith ag fás trí ghnólachtaí eile a cheannach agus coinnítear 
margaí ar oscailt san am céanna. Is eisceachtúil an rud é toirmeasc ar chumaisc a bheith ann, agus is le cásanna 
ar leith a bhaineann siad go hiondúil nuair nach bhfuil na comhpháirtithe cumaisc réidh le leigheasanna iomchuí 
a chur isteach, leigheasanna atá inmharthana agus leordhóthanach ó thaobh a raon feidhme de chun déileáil leis 
an dochar a sainaithníodh.

Déanann an Coimisiún na margaí a mbíonn tionchar ag cumasc orthu a scrúdú go cúramach freisin, an margaí 
áitiúla, náisiúnta, Eorpacha nó domhanda iad, mar shampla, agus cuireann sé fachtóirí eile san áireamh amhail cé 
chomh furasta atá sé táirgí a iompar thar achar fada agus an méid muiníne atá ag custaiméirí as cáilíocht agus 
iontaofacht soláthairtí a thagann isteach ó áiteanna eile lasmuigh den Eoraip. Cuirtear an brú iomaíochta ó na 
hiomaitheoirí lasmuigh den Eoraip atá ann faoi láthair nó na hiomaitheoirí a d’fhéadfadh a bheith ann amach 
anseo san áireamh in anailís an Choimisiúin ar thionchar cumaisc. Mar gheall ar an mborradh atá faoin ndomhandú 
faoi láthair, tá méadú tagtha dá réir ar an gcéatadán margaí a shainítear mar mhargaí domhanda in imscrúduithe 
cumaisc an Aontais Eorpaigh.

